Debate e votación do ditame e das propostas de resolución que a Comisión permanente non lexislativa para as relacións co Consello de Contas, sobre o informe de fiscalización do sector público da comunidade autónoma de Galicia correspondente ao exercicio económico 2003.
Grupo Parlamentario dos Socialistas de Galicia o señor Fernández Leiceaga.

O señor FERNÁNDEZ LEICEAGA: Gracias, señora presidenta.

Bos días, señoras deputadas e señores deputados. Pois ben, como xa se dixo neste acto vamos a debater e previsiblemente aprobar o ditame sobre a conta xeral da Comunidade Autónoma, dos seus organismos autónomos, entes e empresas públicas do ano 2003. Ao igual que o ano precedente, a nosa posición en relación con este tema vai ser facilitar a súa aprobación por medio da nosa abstención e sen dúbida esta posición merece algún comentario: facilitamos a aprobación da conta xeral por responsabilidade, non queremos suscitar ningunha dificultade, ningunha incertidume sobre a situación en que situariamos a este Parlamento en relación co Consello de Contas  na fase final deste longo ciclo orzamentario iniciado no ano 2002 e que agora remate case cinco anos máis tarde.

Non queremos ningún conflito, ningunha incertidume en relación co Consello de Contas. Pero tamén é certo que ao  mesmo tempo, consideramos que o informe do Consello reflicte adecuadamente a xestión da Xunta de Galicia no último ano, o segundo completo do último goberno Fraga. Vexamos por exemplo en relación coa conta xeral algunhas das conclusións do dictame do Consello: DI o Consello que se fai unha presupostación pouca rigorosa que non ten en conta –e cito textualmente– a contía dos gastos realizados nos mesmos conceptos nos exercicios precedentes á súa proxección. Esta presupostación pouco rigorosa provocou numerosas modificacións orzamentarios ao longo do ano 2003 sen que se produzan as numeracións necesarias noutras aplicacións, polo que –e isto é relevante– os créditos que figuran na liquidación de orzamento non reflicten as contías que realmente os xestores podían dispoñer.

Tamén se di no ditame do Consello, no Informe do Consello que se deixan de contabilizar gastos e ingresos no exercicio de xeito que ao final as desviacións de financiamento non se ven convenientemente reflexadas así como tampouco os gastos con financiamento afectado. Que a contabilidade se pecha con superávit aparente cando en realidade, feitos os axustes necesarios por parte do Consello se produce un déficit. Hai por tanto, unha falta de transparencia e un certo rigor na xestión e un certo control do seguimento das recomendacións previas do Consello de Contas en relación con exercicios precedentes. E isto se di da conta xeral parécenos que o Consello, o informe do Consello é aínda máis duro en relación co Sergas nese mesmo ano 2003. 

Se establece con claridade que se continúan producindo notables desviacións entre a contabilidade e a realidade. Un superávit orzamentario do Sergas, aparente nese ano, acaba transformado despois dos axustes do Consello nun déficit orzamentario real de 207,2 millóns de euros. E seguen existindo obrigas pendentes de recoñecer de gran relevancia. Se di tamén a título de exemplo, que se incrementa notablemente a utilización do contrato menor e diminúe nese exercicio as adxudicacións mediante concurso público. E por último, neste breve recordatorio, hai que dicir que o informe do consello destaca que as ratios de xestión empeoran con  máis pacientes en lista de espera estrutural, cun incremento da demora media globa para atención e un incremento dos pacientes con  máis de seis meses de espera. A verdade é que é difícil superar a gravidade da situación recollidas no informe do Consello pero faise unha fiscalización específica dalgúns entes públicos dalgunhas  fundacións.

A título de exemplo tamén pola expresividade que ten permítasenos citar o que se di da Fundación Pública Foro Permanente Galego-Iberoamericano de Saúde. Se di que a súa función única ao longo do ano 2003 é organización dun salón de saúde, deixando, –e cito textualmente– a práctica totalidade dos fins que os estatutos fundacionais lle atribúen. Se di tamén que os convenios asinados co Sergas non foron obxecto de realización e non se fixo ningún seguimento das actividades previstas en especial –e cito textualmente– no relativo á asistencia sanitaria dos galegos residentes no ámbito xeográfico de tales convenios. É decir, os galegos residentes no exterior en Iberoamérica. Se indica con claridade que o resultado orzamentario foi negativo. A ampliación do cadro de persoal non foi obxecto de convocatoria. Os requisitos da convocatoria para o grupo de xestión, di textualmente o Consello de Contas vulneran o principio de igualdade. Se adxudican campañas sin expediente administrativo, os contratos teñen un obxecto impreciso, etc. etc. 

O proxecto máis relevante desta fundación,  o proxecto de telemedicina, vexan vostedes o que di o Consello de Contas, tamén textual: “A fundación carece de documentación xustificativa das actuacións e utilización por parte dos centros implicados no proxecto, é dicir, que o seu proxecto máis importante non se sabía por parte da fundación o que se estaba facendo con eses recursos. A verdade é que temos que agradecer que o Partido Popular faga un exercicio de autocrítica en relación con estes temas e acabe votando a favor do ditame do Consello. Parécenos que isto honra ao Partido Popular, temos que recoñecer este recoñecemento por parte do Partido Popular de deficiencias graves na súa xestión ao longo do ano 2003 e en relación coa Fundación Pública Foro Permanente Galego-Iberoamericano de Saúde temos que agradecer esta capacidade para apurar ata o final e sen inmutarse a libación deste amargo cáliz.

Por eso nos abstemos, nos abstemos porque nos tomamos en serio os informes do Consello e non queremos nin sequera nese trámite final poder aparecer como cómplices dunha xestión que nos desagrada. Nos parece que tampouco podemos...

Nos desagrada, nos parece que tampouco podemos aparecer como cómplices dunha practica que consistía en aguantar nunha especie de armonición ritual, cada ano un chaparrón parlamentario en relación co informe do consello pero para descoñecelo completamente a continuación e non seguir a súa recomendación.

Neste sentido, as nosas propostas de resolución, intentan marcar un camiño diferente, primeiro como dicía a portavoz do BNG establecendo unha esixencia administración autonómica para que tome en serio os informes do consello, poña en práctica as recomendacións que se recollen neles e veñan a informar en sede parlamentaria, en concreto das incidencias sinaladas no informe de fiscalización do Sergas, das medidas adoptadas para corrixir estas deficiencias e especialmente das medidas adoptadas para corrixir as deficiencias contidas na fiscalización selectiva realizada polo Consello de Contas da Fundación Pública, Escola Galega de Administración Sanitaria.

Temos que dicir ademais que a administración autonómica está tomándose en serio xa isto, instaurou un procedemento específico de seguimento da recomendacións xa nun exercicio previo, está impulsando proxectos lexislativos algún xa aprobados como a lei de transparencia e outros en trámite como a lei de subvencións e como se ten reiteradamente informado nesta Cámara, o déficit presupostario do Sergas, está sendo corrixido na súa práctica totalidade. Por iso cremos que estamos marcando un camiño adecuado e que a administración autonómica está dando pasos efectivos nesta dirección. E ademais, temos que decir que a través das nosas resolucións, indicamos dúas ou tres direccións adicionais de actuación da administración autonómica que teñen certa relevancia.

Primeiro, en relación coa aplicación de procedementos telemáticos, en relación cos cidadáns, é un esforzo de modernización da administración e de aproximar a administración non só os cidadáns senón aos novos hábitos culturais e hábitos de relación a través de procedementos informáticos. No plan galego da sociedade da información un dos seus vectores específicos ten que ver xustamente con esta resolución.

En segundo lugar, queremos que a administración autonómica trate por igual a todos os cidadáns con independencia de onde estean por iso nos pareceu pertinente neste ano en que vaise presentar o plan de reequilibrio territorial 2007-2013 a administración autonómica reflexione sobre como atender fóra da súa sede central aos cidadáns desde as súas oficinas, avaliando a adecuación d actual descentralización destes fins. Tamén nos parece que é importante e o resaltou a portavoz do BNG que no caso específico do Sergas, impulsemos medidas que tendan a fomentar a prescrición racional de fármacos e a seguir con mais atención as desviacións de gasto en relación coas previsións.

Por último, permítanme nos breve minutos que quedan, facer unha reflexión a situación actual do Consello de Contas. Este é un informe de fiscalización que presenta un consello en funcións, o cal é legal, perfectamente pero comeza a ser inaceptable, comeza a ser inaceptable a situación de bloqueo en que o Partido Popular ten unha institución que como a muller do Cesar non só debe ser honrada, senón que debe tamén parecelo. Hai que decir, que polas informacións que aparecen hoxe na prensa, o Partido Popular parece descoñecer o procedemento de elección do Consello de Contas, hai que aplicar a regla de  e esto é clarísimo nunha simple operación aritmética que da un resultado indiscutido dos conselleiros a proposta do Partido Popular, dos conselleiros a proposta do Partido Socialista, un conselleiro a proposta do BNG, este é o resultado indiscutido, a regla que se aplicou en todas as renovacións do consello, a que todos os grupos defenderon ao longo do tempo sen dificultades especiais, e sen embargo despois de 10 meses, o Consello de Contas sigue bloqueado porque o Partido Popular se nega a aplicar esta simple operación aritmética, por certo, deben informar o seu portavoz que na sede parlamentaria só se elixen os conselleiros, que a elección do presidente do Consello de Contas non é unha prerrogativa deste Parlamento é unha prerrogativa do propio pleno do Consello, debe ser que estaban tan acostumados a condicionar inclusivo o funcionamento interno das institucións que non se dan conta de que isto non é así.

E por último, o Consello de Contas non está condicionado a nada así comezaron vostedes no Estatuto, primeiro unha condicións, despois outra ata que foron capaces de bloquear a necesaria renovación e así están tentados a facelo agora, para impedir o normal funcionamento democrático das institucións, a expresión da nova maioría social e parlamentaria que xa non está asentada a ese lado da Cámara, explíquenos que pasa, non lles vale o sistema proporcional e as regras que se seguiron ata agora, teñen algún problema que impida que os conselleiros que propoñen outros grupos formen parte do Consello, senón é así, o que teñen que facer é deixarse de escusas, retirar un dos seus candidatos que non lle corresponde e proceder no próximo pleno a elección do Consello case con dez meses de retraso, e senón aceptan esta situación, que está na normalidade democrática máis plena, é que esta só lle sirve cando están en maioría, pero este comportamento non é predicable dun grupo que aspira a converterse en alternativa en Galicia. Circula a verdade unha explicación en relación con este tema, unha explicación alternativa a esta, e é que o PP quere que a fiscalización dos seus anos de Goberno sexa completada por un Consello de Contas maioritariamente afín, eu espero que isto non sexa a explicación boa, porque non creo que sexa para tapar algunha irregularidade ou por considerar que os actuais conselleiros están dispostos a colaborar nesta infausta tarefa. Non se decatan os prexuízos que lle están ocasionando o consello e que lle están ocasionando inclusive os conselleiros que vostedes propoñen con todas estas manobras si continua o bloqueo e se consolida esta interpretación que veño de facer, verémonos na obriga de reflexionar sobre o cambio das regras de elección por maioría cualificada do Consello de Contas. Esta é unha boa práctica, pero unha boa práctica que é incompatible coa utilización ventaxista e partidista da representación que lle deron os cidadáns. Se isto non se corrixe saiban que é moi fácil aínda que non nos gustaría facelo, é un trámite de urxencia e un procedemento de lectura única.

Nada máis e moitas gracias.

